
«Bete ezazue mezua, eta ez entzun bakarrik, zeuen buruak engainatuz» (St 1, 22). 

Entzumena eta praktika funtsezko gaia da, eta hilabete honetako bertsetaren egileak gai 

hori azpimarratzen du. Gutunak honela jarraitzen du: «Baina askatasuna ematen duen Lege 

bikaina hausnartu eta horri tinko eusten diona - ez erraz ahazten duen entzule bezala, 

benetako betetzaile bezala baizik -, hori zoriontsu izango da legea betez» (St 1, 25). Eta, hain 

zuzen ere, haren hitzak ezagutzeko eta bizitzeko ahalegin horrek egiten gaitu aske, eta horrek 

ematen digu poza. 

Esan liteke hilabete honetako aipu biblikoa dela, berez, mundu osoan hedatu den Bizi 

Hitza praktikatzeko arrazoia. Astean behin, eta geroago hilean behin, Chiara Lubichek 

Eskritura Santuko esaldi oso bat aukeratu eta komentatu egiten zuen. Elkartu egiten ginen, 

bizi-esperientzien bidez egindakoaren fruituak partekatzeko eta komunitate batu bat sortzen 

zen, ernamuinetan erakusten zuena horrela bizitzeak eragin zitzakeen ondorio sozialak. 

«Bere sinpletasuna gorabehera, Fokolareen Mugimenduaren sortzailearen ekimenak 

nabarmen lagundu zuen Jainkoaren Hitza berriro aurkitzera XX. mendeko kristau munduan»1, 

Ebanjelioa bizitzeko eta haren ondorioak partekatzeko metodo bat transmitituz. 

«Bete ezazue mezua, eta ez entzun bakarrik, zeuen buruak engainatuz». 

Santiagoren gutunak Jesusek gure artean zeruetako erreinuaren errealitatea bizitzeko eta 

esperimentatzeko iragarri zuenari heltzen dio berriro: dohatsu deklaratzen du bere Hitza 

entzun eta behatzen duena (ik. Lk 11, 28); entzun eta praktikan jartzen dutenak bere ama eta 

anai-arrebak direla aitortzen du (ik. Lk 8, 21); lur onean erortzen bada, hau da, bihotz zuzenez 

eta onez entzun eta gordetzen dutenengan, horiek fruitua ematen duten haziarekin alderatzen 

ditu (ik. Lk 8, 15). 

«Bere Hitz bakoitzean Jesusek gureganako maitasun guztia adierazten du– idazten du 

Chiara Lubichek –. Gauzatu dezagun, geure egin dezagun, esperimentatu dezagun, baldin eta 

bizi badugu, bere bizi-ahalmen handia gugan eta gure inguruan. Ebanjelioaz maitemindu 

gaitezen, beregan eraldatzen utzi eta besteei isuri arte. [...] Geure buruarengandik, gure 

mugetatik, gure esklabotzetatik aske izango gara; eta ez hori bakarrik, ikusiko dugu, gainera, 

Jesusek, gugan bizitzeko libre izanik, murgilduta gauden gizarte-egituran eragingo duen 

maitasun-iraultza»2. 

«Bete ezazue mezua, eta ez entzun bakarrik, zeuen buruak engainatuz». 

Nola jarri praktikan hitza? Begira dezagun gure ingurura eta egin dezagun denetarik 

beharra dutenen zerbitzura jartzeko, elkarren zaintzarako keinu txiki edo handiekin, gizarteko 

                                            
1 C. LUBICH, Palabras de vida/1 (1943-1990) (ed. F. Ciardi), Ciudad Nueva, Madril 2020, Sarrera, 5. or. 
2 EAD., «Palabra de vida», 2006ko iraila: Ciudad Nueva 434 zk. (2006/8-9), 23. or. 



 

egitura bidegabeak eraldatuz, indarkeriaren aurka eginez, bake- eta adiskidetze-keinuak 

bultzatuz, gure planetaren aldeko sentsibilitate eta ekintza gehiagorekin. 

Horrela, benetako iraultza sortuko da gure bizitzan, bizi garen komunitatean eta 

lantokian. 

Maitasuna mundu hobea eraikitzen saiatzen diren ekintza sozial eta politikoetan agerian 

jartzen da. Fokolareen komunitate txiki batek pertsona ahulenekin duen konpromisoagatik, 

adineko pertsonentzako zentro bat sortu zen Perun, Mugimendua sortu zuenaren izenarekin, 

Lamud-en, Peruko Amazoniako hiri batean itsas mailatik 2.330 metrora. 

«Zentroa pandemiaren krisi betean inauguratu zen, eta adineko eta bakarrik dauden 50 

pertsona biltzen ditu. Etxea, apaingarriak, baxera eta elikagaiak herriko komunitatearen opari 

gisa iritsi ziren. Zailtasunez eta oztopoz beteriko apustua izan da, baina 2022ko martxoan 

Zentroak bere lehen urteurrena ospatu zuen hiriari ateak irekiz, agintari politikoek ere parte 

hartu zuten festa batekin. Ospakizunaren bi egunetan boluntario berriak gehitu ziren, helduak 

eta haurrak, bakarrik dauden adinekoak zaindu nahi dituztenak horrela euren familia 

zabalduz»3. 

 

Patrizia Mazzola eta Bizi Hitzako taldea 

                                            
3 Balance de Comunión 2022. Movimiento de los Focolares, en https://www.focolare.org/wp-con-

